
KLAGE – SØKNAD OM DISPENSASJON FRÅ KOMMUNEPLAN FOR OPPFØRING AV 
KAPELL PÅ SYLTEFJELLET, FJORD KOMMUNE  
 
Vi viser til dykkar vedtak om dispensasjon av 20.6.2022 i sak 20/5727/GBN-29/3, 
NAMN-Kloster på Syltefjellet/EMMKUS/41867920 
 
Naturvernforbundet arbeidar med naturmangfald. Vi kan gjere nærare greie for vår 
klagerett på førespurnad. 
 
Vi meiner det er alvorlege manglar knytt til kunnskapsgrunnlaget for vedtaket som er 
gjort, og det er heller ikkje gjort vurderingar av korleis tiltaket vil påverke området i 
framtida. 
 
Vi merker oss at det er innhenta nye opplysingar om rasfare. Vidare registrerer vi at det 
er krav til arkeologiske undersøkingar. Dette fordi ulike lover fører til slike krav. Vi 
meiner at det også ligg krav i naturmangfaldlova, men det har ikkje fått tilsvarande 
oppfølging. 
 
Gjeldande arealplan er vedtatt i 2008, før naturmangfaldlova blei gjort gjeldande. Det 
tyder at ein reguleringsplan utløyser krav om konsekvensutgreiing. Viss ein skal gje 
dispensasjon frå kravet om reguleringsplan, kan ein ikkje med det la vere å gjere ein 
fullverdig gjennomgang etter naturmangfaldlova. 
 
I det aktuelle området er det kartlagd fleire naturtypelokalitetar etter DN-handbok 13. 
Innanfor lokalitetane veit ein ganske mykje om kva som er kartlagd. Kva som finst av 
natur mellom desse lokalitetane finn ein ikkje i naturbase. Om det har vore avgrensingar 
i kartleggingsoppdraget, anten temamessig eller omfangsmessig må ein vite noko om. 
Det kan vere fleire årsaker til at det ikkje finst kartleggingsresultat på kart. Den eine 
moglegheita er at det ikkje er kartlagd. Ei anna er at biolog har vore der, men ikkje 
funne noko. Viss ein ikkje veit noko om dette, må ein legge til grunn at slike areal ikkje 
er kartlagd. Då vil kunnskapsgrunnlaget vere svakt. Når lokalitetane rundt om ligg nært 
og har høg verdi, så vil det vere svært svakt. 
 
I avgjerda seier kommunen dette om kunnskapsgrunnlaget: «Kunnskapsgrunnlaget 
vurderast som godt nok godt nok då ligg føre fleire artsobservasjonar og 
kartleggingar av området tilbake i tid.” 
 
Hovudsaka i dette kunnskapsgrunnlaget er hekkeobservasjon for fiskemåke i 1994. Det 
er bra ein har denne informasjonen, men det finst 25 år etter den tid, der ein treng 
opplysingar viss ein skal ha eit kunnskapsgrunnlag no.  

Det er svært kort avstand mellom kapelltomta og eit skogsområde som er under 
vurdering for skogvern. Arealet er avgrensa etter eigedomstilhøve og ikkje etter kva som 
har høg eller lågare verdi biologisk. Vern av skog bygger elles på friviljug tilbod frå eigar, 
og speglar såleis ikkje dei biologiske verdiane i eit område. Det er ganske uvisst om 
verneverdiane kan halde fram utanfor arealet som er tilbode for vern. Med fleire 
kartlagde lokalitetar i området, veit ein i alle fall at det er til dels høge biologiske verdiar i 
området. 
 
Ved vern av skog er det alltid av interesse kva som skjer på utsida av vernegrensa, då 
det vil kunne få verknad innanfor vernegrensa.  
 
Det går fram av søknaden at søkjar har planar om seinare byggesteg. Naturmangfaldlova 
§ 10 seier noko om nettopp dette: 

§ 10.(økosystemtilnærming og samlet belastning) 

En påvirkning av et økosystem skal vurderes ut fra den samlede belastning som 

økosystemet er eller vil bli utsatt for. 

 
Vi sikter til formuleringa «eller vil bli utsatt for». Det må følgjeleg takast høgde for at 
inngrepet kan få eit større omfang med tida. All slik auke i omfang som ikkje krev nye 
løyver må ein difor ta med i alle fall. Elles varslar søkjar om at det finst tankar om 
framtidige byggesteg. Det er lagt vekt på at det verken skal vere straum, vatn eller 
kloakk av tiltaket, men eit framtidig byggesteg ser ut til å innebere bustad og areal til 
felles bruk. Verknaden av dette bør ein ha utgreidd no.  
 
Kommunen verkar å håpe på at klosteret trekker folk. Viss dette slår til, vil trafikken på 
stiane i området auke til det fleirdoble. Stiane går gjennom gamalskogslokalitetar og 
areal som er til vurdering for vern, og vil kunne påverke desse. T.d. viss det blir aktuelt å 
bygge steintrapp. Verknaden av dette må kome fram i vurderingane no.    
 
Oppsummering: 
- Naturen i området må kartleggast. Det gjeld både klostertomta, stisystemet i området 
og skogen i eit større område som følgje av at ein ser det er store naturverdiar knytt til 
skogen. 
- Det skal takast utgangspunkt i at det i tillegg vil vere kloster og tilhøyrande verksemd, 
slik det er omtala av søkjar.  
- Det skal takast utgangspunkt i eit besøkstal på minimum 50 000 personar i året. 
- Vi viser elles til vår fråsegn av 15.4.2021. 
- Full sakshandsaming for reguleringsplan er nødvendig. 
 
 
Utan kartlegging veit ein for lite om naturverdiane i området, og då vil det vere umogleg 
å konkludere at fordelane med dispensasjon er større enn ulempene.   
 
 
Med helsing 
 
 
Øystein Folden 
Fylkessekretær 
 

 


